Тема: Кием әдәпләре
Максат: Киемгә карата зәвык, сакчыл караш тәрбияләү.

Җиһаз: Р. Фәхреддин “ Үгет- нәсыйхәтләр” 

Сыйныф сәгатенең барышы

- Кешенең тышкы кыяфәтенә карап, аның ниндилеген белеп була. Сез беләсез, пөхтә киенгән кешене һәркем ярата. Шапшак, пычрак кешене иптәшләре дә яратмый, бергә утырырга, уйнарга да теләми. Пөхтә киенү кешенең башкаларны хөрмәт итүен һәм аның культуралы булуын күрсәтә. Мәсәлән, сез берәр таныш булмаган кеше белән очраштыгыз ди. Иң башта нәрсәгә игътибар итәсез?

-  Кешенең тышкы кыяфәтенә, киемгә.

-  Кешенең төсенә, битенә аның тышкы матурлыгына.
 - Укучылар, без сезнең белән бүген кешенең киеме, тышкы матурлыгы  турында сөйләшәчәкбез.

Сез ничек уйлыйсыз, тышкы матурлык нәрсәдә соң ул?  (Җаваплар тыңланыла)
- Әйе, үзенә нык җәлеп итә торган тышкы кыяфәт, чибәрлек. Ә кыяфәт ул кешенең тышкы күренеше, килбәте, төсе.
- Ә ни өчен кеше кием кияргә мәҗбүр   булган икән соң, матур булып күренү өчен генәме?

- Дөрес уйлыйсыз, балалар. Р.Фәхреддин дә бит үзенең әсәрләрендә болай ди: ”Кием кию мәсьәләсендә игътибарлы булыгыз. Кием киюнең максаты-салкыннан вә кызудан саклану, кешеләргә күркәм күренү.” 
- Кием кешенең сәламәтлеген, саулыгын сакларга хезмәт итә. Моннан тыш, пөхтә кием кешене матурлый да. Җәй көне җиңел кием, кыш көне җылы кием, диләр халыкта. Киемне бит әле матур итеп, зәвык белән киенә белергә дә кирәк.Сез менә үзегезгә кием сайлый беләсезме?

- Ә менә Р.Фәхреддин дә бит киемгә, кием киюгә карата без үтәргә тиешле таләпләрне язып калдырган. ”Мода сөйләмәгез, мода ишетмәгез, мода белән гамәл итмәгез, мода белән белеш итмәгез. Киемне бөек сыйфат  дип хисап  итмәгез, аның белән мактанмагыз. Беркадәр кыйммәт булса да, күрер күзгә гади, ләкин озакка чыдый торган киемнәр сайлагыз. Төсе матур, чыдавы аз булган киемнәрне сайлау дөнья гыйлеменнән хәбәрсезлек  галәмәтедер. Димәк, үзеңә ошаган киемне генә кияргә кирәк, югыйсә адәм көлкесенә калуың ихтимал. Әгәр тәнгә ятышлы кием кисәң, үзеңне иркәм, рәхәт итеп  сизәсең. Ишеткәнегез булса халык телендә шундый әйтем бар:  “Кием кешене саклар.”

Сез моны ничек аңлыйсыз? Ул нәрсә турында сөйли? 

   - Әйе, әйбернең кадерен белеп кияргә куша. Киемгә карата сакчыл караш булырга тиеш. Бу хакта 
Р.Фәхреддин бик акыллы киңәшләр язган: “ Киемнәрегезне керле йөртмәгез. Башкаларның киемнәрен кимәгез. Зарурлык булмаганда, үз киемнәрегезне башкаларга кидертмәгез”.

- Ә сез укучылар, бу хакта нинди фикер йөртәсез? Өс һәм аяк киемнәрен ничек саклыйсыз?

-Сез эшләргә, чиста йөрергә, сакчыл булырга өйрәнсәгез, үзегезгә яхшы гадәтләр тәрбияләрсез. Бүген без сөйләгәннәрне онытмагыз, пөхтә йөрегез, таза  сау - сәламәт булыгыз. Бу хакта Р.Фәхреддин: “ Кечкенә вакытта пөхтә һәм тәртипле булу баланың акыллы булуына билгедер. Шуның өчен киемнәрегез һәрвакыт чиста, ә китап дәфтәрләрегез тәртиптә булсын.”- ди. 

“ Чисталык, пөхтәлек - сәламәтлекнең нигезе ул”. Моны һәркем истә тотарга тиеш. 
